
MOLTAÍ BEARTAIS

TÁ COISTE EORPACH NA RÉIGIÚN (CnaR)

1. á thabhairt dá aire go leagtar amach faoi láthair an chaoi a ndéantar an fhuathchaint agus an choireacht fuatha a 
choiriúlú ar leibhéal an Aontais i gCinneadh Réime 2008 ón gComhairle maidir leis an gciníochas agus an tseineafóibe a 
chomhrac (Cinneadh Réime 2008/913/CGB ón gComhairle (1)). Tá liosta na gcoireanna fuatha a chumhdaítear le 
reachtaíocht uile-Aontais teoranta d’fhorais a bhaineann le cine, cneasdath, reiligiún agus tionscnamh náisiúnta nó eitneach;

2. á thabhairt dá aire go bhfuil éagsúlacht ann ó Bhallstát go Ballstát maidir le coiriúlú cineálacha eile fuathchainte agus 
coireachta fuatha, go háirithe ar fhorais maidir le hinscne, claonadh gnéasach, aois agus míchumas. Ós rud é nach bhfuil 
aon bhunús sna Conarthaí faoi láthair le haghaidh freagairt choiteann ó dhlí coiriúil an Aontais chun dul i ngleic le gach 
cineál fuathchainte agus coireachta fuatha, iarrann CnaR ar an gComhairle liosta choireanna an Aontais faoi Airteagal 83(1) 
den Chonradh ar Fheidhmiú an Aontais Eorpaigh (CFAE) a leathnú go pras trí íoschaighdeáin choiteanna a leagan síos don 
fhoráil choiriúil náisiúnta ábhartha agus lánurraim á tabhairt do phrionsabal na coimhdeachta;

3. á chur in iúl gur díol sásaimh dó an togra ón gCoimisiún Eorpach le haghaidh Cinneadh ón gComhairle chun an 
fhuathchaint agus an choireacht fuatha a chur leis na réimsí coireanna a leagtar síos in Airteagal 83(1) den (CFAE), atá i 
gceangal leis an Teachtaireacht ó mhí na Nollag 2021 Eoraip níos uilechuimsithí agus níos cosantaí; liosta choireanna an Aontais 
Eorpaigh a leathnú chun an fhuathchaint agus an choireacht fuatha a chur san áireamh ann;

4. á thabhairt le fios gur feiniméin iad an fhuathchaint, an choireacht fuatha, an bhréagnuacht, an bhréagaisnéis agus 
teoiricí comhcheilge ar gá aghaidh a thabhairt orthu trí ghníomhaíocht dhaingean a dhéanamh. Ba cheart a thabhairt chun 
suntais freisin gurb éard atá i gceist leis an gcomhrac in aghaidh na fuathchainte agus na coireachta fuatha an comhrac in 
aghaidh na claontachta, an chiníochais, an tseobhaineachais, na homafóibe agus an fhrithsheimíteachais. Déanann an 
fhuathchaint agus an choireacht fuatha difear ní hamháin do na híospartaigh aonair, ós rud é go bhfuil siad ina gcúis le 
fulaingt agus go gcuirtear srian tromchúiseach le cearta agus saoirsí bunúsacha na n-íospartach sin, ach déanann an dá ghné 
sin dochar don tsochaí i gcoitinne freisin;

(1) Cinneadh Réime 2008/913/CGB ón gComhairle an 28 Samhain 2008 maidir le cineálacha agus léirithe áirithe ciníochais agus 
seineafóibe a chomhrac trí bhíthin an dlí choiriúil (IO L 328, 6.12.2008, lch. 55).



5. is cúis imní dó scála ollmhór an fheiniméin seo agus an neamhshuim a léirítear ina leith, rud a chruthaíonn an baol go 
ndéanfaí an fhuathchaint agus an choireacht fuatha a normalú, agus fiú go mbeadh siad ina ngnáthchuid dár saol laethúil;

Moltaí beartais

6. ag cáineadh na gcásanna ina bhfuil an fhuathchaint mar chuid de theanga na coinbhleachta polaitiúla agus is cúis imní 
dó tuairimí míchuibheasacha agus an baol atá ann go n-éireodh brúidiú na teanga níos coitinne sa díospóireacht phoiblí. Tá 
baol ann go gcuideoidh an teanga ionsaitheach a úsáideann lucht an phobalachais sna díospóidí polaitiúla le timpeallacht a 
chruthú inar féidir radacachas, bréagnuacht agus bréagaisnéis a fhorbairt, rud a d’fhéadfadh a bheith ina chúis le coireanna 
fuatha;

7. á chur in iúl go bhfuil sé ar an eolas go bhfuil tionchar ag an bhfuathchaint agus ag an gcoireacht fuatha ar gach 
aoisghrúpa, agus gurb é an t-aon éagsúlacht atá ann ná an timpeallacht ina mbíonn an dá ghné sin ag bagairt orthu; á 
iarraidh go dtabharfaí aird ar leith ar dhaoine óga atá, ar lámh amháin, an-leochaileach maidir le fuathchaint sa saol fíorúil 
agus sa saol réadúil agus le gríosú chun coireanna fuatha, agus ar an lámh eile, a d’fhéadfadh a bheith ina gcomhghuaillithe 
láidre chun í a chomhrac; á thabhairt dá aire, cé go ndírítear an fhuathchaint ar dhídeanaithe, ar dhaoine nach bhfuil 
heitreanormatach agus ar mhionlaigh náisiúnta agus reiligiúnacha níos minice ná ar ghrúpaí eile, tá méadú mór tagtha ar 
líon na ndaoine a bhfuil an fhuathchaint ag bagairt orthu sna meáin, sna meáin shóisialta agus i ngnáthchásanna laethúla le 
blianta beaga anuas;

8. á thabhairt dá aire nach ábhar imní do phobail mhionlaigh amháin é an foréigean briathartha agus an foréigean 
fisiciúil atá á spreagadh ag an bhfuath. Sa chomhthéacs sin, is minice a bhíonn pearsana údaráis – daoine ag a bhfuil 
sainordú toghchánach nó a fheidhmíonn freagrachtaí poiblí, agus institiúidí – ina n-íospartaigh fuathchainte agus coireachta 
fuatha. Tá polaiteoirí áitiúla agus réigiúnacha buailte go mór leis sin, agus cearta dídeanaithe, imirceach nó daoine LGBTIQ+ 
á gcosaint acu, mar shampla, agus le déanaí, i bhfianaise an chomhraic in aghaidh bagairtí domhanda amhail ionradh na 
Rúise ar an Úcráin nó paindéim COVID-19;

9. á chreidiúint go bhfuil polaiteoirí agus údaráis phoiblí in ann tionchar ar leith a imirt ar thuairimí an phobail agus ar 
an dioscúrsa poiblí, agus dá bhrí sin, iarrann siad ar cheannairí polaitiúla ar gach leibhéal gan teanga a úsáid a d’fhéadfadh a 
bheith ina cúis leis an bhfuathchaint nó le coireanna fuatha i gcoinne grúpaí ar leith;

10. is ábhar imní dó go bhfuil tríú tíortha ag baint úsáid as an bhfuathchaint agus as an gcoireacht fuatha go feasach 
chun feachtais eagraithe a thabhairt chun críche a mbíonn tionchar acu ar an bpolarú agus deighiltí a chruthú laistigh den 
Aontas. Tá ról ag an bhfuathchaint agus ag an gcoireacht fuatha maidir le coinbhleachtaí armtha a spreagadh. Ní feiniméin 
ar an leibhéal áitiúil atá i gceist a thuilleadh ach bagairt ar fud an domhain. Sampla den sórt sin fuathchainte is ea an 
teachtaireacht atá á cur ar aghaidh ag rialtas Putin maidir leis na cúiseanna atá leis an ionsaí ar an Úcráin, mar aon le scála 
an fhoréigin agus na gcoireanna fuatha a dhéantar le linn an chogaidh sin;

11. tarraingíonn sé aird ar an ngné dhomhanda den fhuathchaint agus den choireacht fuatha atá mar thoradh go 
páirteach ar a éasca atá sé smaointe a scaipeadh trí bhealaí éagsúla digiteacha. Dá bhrí sin, ní mór gné thrasteorann a bheith 
ann chun iad a ionchúiseamh go héifeachtach. I ndáil leis sin, aontaíonn an Coiste go hiomlán le measúnú an Choimisiúin 
Eorpaigh nach féidir aghaidh a thabhairt ar thromchúis na gcoireanna sin, mar aon lena gcineál trasteorann, ach amháin trí 
chomhghníomhaíocht ar leibhéal an Aontais, trí fhreagairt choiteann ó dhlí coiriúil an Aontais agus trí chomhar 
breithiúnach feabhsaithe idir na Ballstáit. Ní thiocfadh gníomhaíocht den sórt sin salach ar phrionsabal na coimhdeachta ná 
prionsabal na comhréireachta;

12. ag leagan béim ar na fo-éifeachtaí diúltacha a d’fhéadfadh a bheith ag an bhfuathchaint ar líne ar phobail áitiúla agus, 
mar thoradh air sin, deighiltí a chruthú idir daoine agus cur isteach ar phróiseas an chomhtháthaithe shóisialta; den tuairim 
gur i measc na bpobal áitiúil is mó a bhraitear iarmhairtí na coireachta fuatha agus na fuathchainte;

13. á chur in iúl gur ábhar imní dó go scaiptear le coireanna fuathbhunaithe eagla agus stiogmatú a bhfuil tionchar 
díobhálach níos mó acu a théann thar theorainneacha cathrach nó réigiúin ar leith agus a d’fhéadfadh coinbhelachtaí níos 
mó a chruthú;

14. ag leagan béim ar an bhfreagracht mhór atá ar na húdaráis réigiúnacha agus áitiúla maidir leis an gcoireacht fuatha 
agus an fhuathchaint a chomhrac go gníomhach agus idirdhealú agus eisiamh a chosc, lena n-áirítear foréigean arb iad an 
pholaitíocht nó an idé-eolaíocht is siocair leis; á thabhairt dá aire, mura nglacfar leis an staid i ndáiríre agus mura ndéanfar 
beart, go bhféadfadh cúrsaí dul in olcas;

15. á chur i bhfios go bhfuil ról ríthábhachtach ag na méaraí agus ag ceannairí réigiúnacha agus áitiúla eile agus gur 
féidir leo ról lárnach a imirt chun comharthaí luatha na dteagmhas sin a shainaithint ina bpobail; á iarraidh go ndéanfaí 
moltaí speisialaithe a dhréachtú d’údaráis réigiúnacha agus áitiúla maidir leis an mbealach chun an feiniméan sin a chosc go 
héifeachtach laistigh de phobail áitiúla; den tuairim freisin gur cheart údaráis áitiúla agus réigiúnacha a spreagadh chun 
bearta coisctheacha a dhéanamh ar bhonn a gcúinsí áitiúla; á iarraidh go mbeadh comhar comhchuí ann le comhlachtaí 
forfheidhmithe dlí, a bhfuiltear ag súil leis go ndéanfaidh siad an fhuathchaint agus an gcoireacht fuatha a chomhrac go 
comhsheasmhach agus go héifeachtach;

16. á mholadh go dtabharfaí isteach reachtaíocht maidir leis an bhfuathchaint a chomhrac i seirbhísí digiteacha ionas 
nach gcuirfidh na meáin shóisialta le tionchar na fuathchainte agus na gcoireanna a scaipeadh agus a mhéadú. Ní leor na 
rialacha reatha chun a áirithiú go gcuirfidh soláthraithe seirbhísí idirlín leis an bhfuathchaint a chomhrac agus a chosc go 
héifeachtach sna seirbhísí a sholáthraíonn siad. Léirítear le taighde (2) gur minic nach bhforfheidhmíonn soláthraithe 
seirbhísí digiteacha agus ardáin dhigiteacha a dtreoirlínte comhphobail féin nó nach bhfuil sé d’acmhainn acu a gcuid 
treoirlínte féin a fhorfheidhmiú;

17. á thabhairt dá aire gur deis í an Ionstraim um Sheirbhísí Digiteacha (DSA), atá sa chéim reachtach faoi láthair, chun 
caighdeáin íosta a leagan síos i dtéarmaí trédhearcachta maidir leis na hacmhainní nach mór d’ardáin a úsáid chun cur chun 
feidhme na gcreataí dlíthiúla maidir le bréagaisnéis agus a dtreoirlínte comhphobail féin a áirithiú. D’fhéadfadh an gníomh 
dlí sin dreasacht a sholáthar chun feabhas a chur ar an gcaidreamh idir soláthraithe seirbhíse idirmheánacha, an pobal agus 
an Stát. Le hacmhainneacht shocheacnamaíoch na n-ardán an-mhór, tá gá le hiarracht chomhordaithe ar leibhéal 
uile-Eorpach agus leas a bhaint as neart an mhargaidh aonair Eorpaigh;

18. á iarraidh go nglacfaí DSA ar leibhéal an Aontais agus go gcuirfí chun feidhme é sna Ballstáit. Ba cheart do na 
Ballstáit tabhairt faoi obair bhreise agus páirt a ghlacadh chun DSA a chur chun cinn. Is fiú DSA a chur chun cinn mar dhlí 
de chuid an Aontais nach bhfuil in iomaíocht le rialacháin neamhspleácha ar leithligh maidir le seirbhísí digiteacha ná leis 
an tsaoirse chun tuairimí a nochtadh ar líne, a d’fhéadfadh na Ballstáit aonair a ghlacadh;

19. ag tabhairt aird ar ról na n-údarás forfheidhmithe dlí sa phróiseas maidir le cosc, brath agus, ar deireadh, 
ionchúiseamh; á chur in iúl go bhfuil súil aige go gcuirfear le freagairt chomhsheasmhach ar choireanna fuatha má dhéantar 
liosta uile-Aontais na gcoireanna a leathnú chun coireanna fuatha a chur san áireamh ann agus go leagfar béim ar 
ionchúiseamh na fuathchainte agus na coireachta fuatha ag gach céim de na himeachtaí (póilíní, seirbhís ionchúisimh, 
cúirteanna); ag leagan béim ar ról na gcúirteanna neamhspleácha sa phróiseas seo. Trína gcásdlí a thógáil, is féidir leis na 
cúirteanna sin na teorainneacha a leagan síos maidir le cad is incheadaithe agus cad a thagann laistigh de na teorainneacha 
maidir leis an tsaoirse chun tuairimí a nochtadh agus cad is an fhuathchaint ann; ag moladh go mbeadh na caighdeáin 
chéanna ann maidir le conas freagairt don fhadhb seo ar fud an Aontais Eorpaigh;

20. á iarraidh go ndéanfaí machnamh ar shamhail a chruthú ina ndéantar an fhuathchaint a ionchúiseamh trí dhíotáil 
phoiblí seachas trí nósanna imeachta príobháideacha nó nósanna imeachta gearáin. Is chun leas an phobail é srian a chur 
leis an bhfeiniméan seo agus ba cheart do dhéantóirí na gcionta coiriúla a bheith ar an eolas go mbeidh pionós i ndán 
dóibh. Is gá freisin an chonstaic maidir le hanaithnideacht na ndaoine a dhéanann coireanna fuatha a shárú. Ní mór 
d’údaráis forfheidhmithe dlí gníomhaíocht a dhéanamh ina leith sin agus ní mór do sholáthraithe seirbhísí idirlín a bheith 
toilteanach comhoibriú lena chéile;

21. á chur in iúl go bhfuil dul chun cinn maidir le comhionannas agus cearta an duine, lena n-áirítear comhlachtaí 
forfheidhmithe dlí a dhéanann an choireacht fuatha agus an fhuathchaint a chomhrac go héifeachtach, ag brath cuid mhór 
ar an gcomhar leis na húdaráis réigiúnacha agus áitiúla;

22. á thabhairt le fios gurb í an phríomhbhac atá os comhair na n-údarás forfheidhmithe dlí gníomhaíocht a dhéanamh 
go héifeachtach ná na coireanna fuatha nach dtuairiscítear; á chur in iúl gur cheart do na húdaráis áitiúla agus réigiúnacha 
agus oifigigh na rialtas áitiúil leas a bhaint as an gcaidreamh dlúth atá acu leis na saoránaigh agus beartais a chur chun cinn 
chun feasacht ar an bhfadhb a ardú (lena n-áirítear i measc na státseirbhíseach) agus chun íospartaigh a spreagadh chun an 
fhuathchaint agus an choireacht fuatha a thuairisciú;

23. á chur in iúl gur cheart ról a bheith ag na húdaráis áitiúla agus réigiúnacha maidir le bacainní ar theagmhais 
coireachta fuatha a thuairisciú, mar shampla trí fheasacht a mhúscailt maidir le cearta na n-íospartach, trí fhaisnéis dhlíthiúil 
a chur ar fáil maidir le conas teagmhais a thuairisciú, a áirithiú d’imircigh gur féidir leo tuarascáil a chomhdú beag beann ar 

(2) Is féidir teacht ar thuarascáil a bhaineann leis an ábhar seo ag 210831_Reset_Facebook_Bundestagswahl_EN.pdf (hateaid.org).

https://hateaid.org/


a stádas dlíthiúil agus tuairisciú anaithnid trí thríú páirtithe a chur chun cinn. Ba cheart do na húdaráis áitiúla agus 
réigiúnacha dea-chleachtais agus comhar a chur chun cinn thar ceann na n-íospartach agus do na póilíní, comhlachtaí 
comhionannais agus frith-idirdhealaithe áitiúla, eagraíochtaí neamhrialtasacha sóisialta agus seirbhísí eile tacaíochta 
d’íospartaigh a bheith rannpháirteach chomh maith;

24. is é tátal an Choiste nach mbeidh na réitigh dhlíthiúla is fearr fiú ina gcabhair mura ndéanfaidh na húdaráis 
forfheidhmithe dlí iad a fhorfheidhmiú trí dhéantóirí na gcionta coiriúla a ionchúiseamh. Ar an gcaoi chéanna, beidh 
teorainn le cumas na n-údarás forfheidhmithe dlí freagairt mura roinnfidh soláthraithe seirbhísí idirlín (seirbhísí a chur ar 
fáil go leictreonach) sonraí na ndaoine a dhéanann coireanna fuatha agus, ar an gcaoi sin, a sháraíonn an dlí go follasach;

25. á áitiú, ó thaobh comhlachtaí forfheidhmithe dlí de, ós rud é gur minic a bhíonn an fhuathchaint fite fuaite le teanga 
na díospóireachta poiblí agus polaitiúla, go bhfuil sé níos tábhachtaí fós go bhfanfaidh na comhlachtaí sin (agus go háirithe 
oifig an ionchúisitheora) neamhspleách i gcónaí agus go dtabharfaí aird cheart ar an bhfeiniméan seo. Gan beann ar na 
difríochtaí náisiúnta atá ann faoi láthair maidir leis an bhfuathchaint agus leis an gcosaint a rialú, a chomhrac agus a chosc 
ar fhorais ar leith, tá sé an-tábhachtach cobhsaíocht na n-institiúidí a áirithiú. Ciallaíonn sé sin, ar an gcéad dul síos, go 
mbeadh gá le cúirteanna neamhspleácha, agus go mbeadh oifig an ionchúisitheora saor ó bhrú agus in ann cinntí 
neamhspleácha a dhéanamh maidir leis an gcineál seo coireachta a ionchúiseamh trí dhíotáil phoiblí;

26. á thabhairt dá aire go gcumhdaítear le sainordú na gcomhlachtaí comhionannais, i roinnt Ballstát de chuid an 
Aontais, an fhuathchaint agus an choireacht fuatha (3) agus, dá bhrí sin, go bhfuil ról tábhachtach acu sa phróiseas sin. 
Tacaíonn an Coiste leis na moltaí ón gCoimisiún Eorpach do na Ballstáit maidir leis sin chun cabhrú leo feabhas a chur ar 
neamhspleáchas agus éifeachtacht na gcomhlachtaí comhionannais (4) agus tá sé ag tnúth leis an togra reachtach a fógraíodh 
go luath agus atá le teacht maidir lena ról agus lena neamhspleáchas a neartú tuilleadh;

27. á chur in iúl gur gá comhoibriú leis na heagraíochtaí neamhrialtasacha a thacaíonn le feasacht a ardú agus leis an 
bhfuathchaint agus le gníomhartha foréigin fuathbhunaithe a chomhrac. Ní mór an taithí atá faighte ag na 
príomhgheallsealbhóirí sin, lena n-áirítear na húdaráis áitiúla, a úsáid chun an fhuath a chomhrac;

28. ba cheart do gach scoil cláir oideachais a chur i bhfeidhm lena dtugtar aghaidh ar an idirdhealú, lena n-áirítear na 
scileanna is gá chun maireachtáil i sochaí ilchultúrtha atá éagsúil ó thaobh náisiúntachta, cine, idé-eolaíochta agus creidimh. 
Ba cheart gníomhaíochtaí chun an fhuathchaint a chomhrac a bheith ina bpríomhghné den oideachas sin;

29. á mholadh go gcuirfí an fhuathchaint san áireamh sa churaclam ginearálta oideachais agus spreagann sé réigiúin a 
bhfuil inniúlachtaí acu sa réimse seo beart a dhéanamh chun na críche sin;

30. á chur i bhfios go láidir nach mór oideachas a chur ar shaoránaigh Eorpacha an lae inniu agus na scileanna 
idirphearsanta a bheith acu ionas nach rachaidh siad rófhada maidir le cad is saoirse cainte nó saoirse chun tuairimí a 
nochtadh ann, bíodh sin ar líne nó i spásanna poiblí;

31. á mholadh go gcruthófaí feachtais phoiblí fhadréimseacha, lena n-áirítear feachtais phoiblí ar fud an Aontais, chun 
an comhionannas a chur chun cinn agus an t-idirdhealú a chosc, mar shampla trí obair leantach a dhéanamh ar an 
gComhdháil ar Thodhchaí na hEorpa;

32. á iarraidh go dtabharfaí tacaíocht d’eagraíochtaí áitiúla agus réigiúnacha agus do chomhpháirtithe sóisialta a 
oibríonn sna réimsí céanna agus a thugann aghaidh ar an gcomhrac in aghaidh na fuatha briathartha agus fisicí trí 
oideachas ilchultúrtha a chur ar fáil; á chur in iúl gur dea-shampla de sin an smaoineamh atá taobh thiar de Ghradam an 
Mhéara Paweł Adamowicz arna chistiú ag Coiste na Réigiún, ag Líonra Idirnáisiúnta na gCathracha Tearmainn (ICORN) 
agus ag cathair Gdańsk;

Conclúidí

33. á mheas gur ráthóir é an tAontas a mhéid a bhaineann le dlíthe a dhéanamh agus a chur i bhfeidhm chun gníomhú 
in aghaidh léirithe poiblí fuatha;

34. á aithint go bhfuil gné thrasteorann ag baint le héifeachtaí na fuathchainte agus na coireachta fuatha, agus dá bhrí 
sin, gur gá dul i ngleic leo trí ghníomhaíocht chomhchoiteann ar leibhéal an Aontais. á iarraidh, dá bhrí sin, aghaidh a 
thabhairt go héifeachtach ar an bhfuathchaint agus ar an gcoireacht fuatha ar fhorais eile seachas iad sin a chumhdaítear le 

(3) Is sampla den sórt sin í Oifig an Ombudsman sa Pholainn.
(4) Moladh ón gCoimisiún an 22.6.2018 maidir le caighdeáin do na comhlachtaí comhionannais (C(2018) 3850 final).



Cinneadh Réime 2008/913/CGB, lena n-áirítear ar fhorais féiniúlachta inscne, gnéaschlaonta, aoise agus míchumais, mar a 
shainaithnítear iad sna tograí ón gCoimisiún maidir le hAontas an Chomhionannais. Tá sé tábhachtach go gcuirfidh an 
Chomhairle go tapa le liosta na gcoireanna chun coireanna fuatha a chur san áireamh ann (Airteagal 83(1) CFAE) chun a 
áirithiú go mbeidh na comhlachtaí forfheidhmithe dlí ag feidhmiú go héifeachtach ar leibhéal an Aontais agus ar an leibhéal 
náisiúnta;

35. á chur in iúl gurb é an t-aon fhreagairt ar an bhfuathchaint agus ar an gcoireacht fuatha ná straitéis chuimsitheach 
dhlíthiúil a chruthú ar mhaithe le cur i gcoinne, tuairisciú agus ionchúiseamh comhsheasmhach;

36. á iarraidh go mbunófaí rialacha íosta ar leibhéal an Aontais maidir le smachtbhannaí ar an bhfuathchaint agus ar an 
gcoireacht fuatha, lena gceadófaí reachtaíocht náisiúnta a leasú chun ballraíocht in eagraíochtaí a ghríosaíonn fuath nó a 
chuireann fuath chun cinn ar aon fhoras a choiriúlú, mar aon le rannpháirtíocht in aon ghníomhaíochtaí den chineál sin. 
Níor cheart glacadh le tuairimí frithdhaonlathacha, an fhuathchaint nó naimhdeas i gcoinne duine eile in áit ar bith ar 
domhan nó san Eoraip;

37. á mholadh go bhfeabhsófaí na modhanna chun sonraí maidir leis an gcoireacht fuatha a thaifeadadh agus a bhailiú 
agus á mholadh go n-eagrófaí plé ar leibhéal na saineolaithe, le rannpháirtíocht na mBallstát agus faoi choimirce na 
Gníomhaireachta um Chearta Bunúsacha (FRA). D’fhéadfadh sé sin cuidiú leis na húdaráis náisiúnta aghaidh a thabhairt ar 
fhadhbanna a bhaineann le cur i bhfeidhm praiticiúil na reachtaíochta agus imscrúdú, ionchúiseamh agus pianbhreith 
éifeachtach na coireachta fuatha agus na fuathchainte a áirithiú; den tuairim freisin go bhfuil ról tábhachtach ag institiúidí 
sóisialta agus ag eagraíochtaí a théann i ngleic leis an bhfuathchaint agus leis an gcoireacht fuatha;

38. den tuairim go bhfuil gá le réitigh eagraíochtúla agus dhlíthiúla chun íospartaigh na fuathchainte agus na gcoireanna 
fuatha a chosaint, agus nach mór d’institiúidí agus d’eagraíochtaí an Aontais, na Ballstáit, na húdaráis réigiúnacha agus 
áitiúla Eorpacha agus an tsochaí shibhialta tacaíocht agus cuidiú a thabhairt chun na réitigh sin a chur ar fáil;

39. á thabhairt dá aire gur beag idir an fhuathchaint a chomhrac agus an chinsireacht. Ba cheart an ceart chun tuairimí a 
nochtadh a ráthú agus réitigh dhlíthiúla á bhforbairt chun an fhuathchaint agus an choireacht fuatha a chomhrac;

40. á thabhairt dá aire nach ann do shainmhíniú caighdeánaithe ar an gcoireacht fuatha ar an leibhéal idirnáisiúnta; á 
iarraidh, dá bhrí sin, go ndéanfaí iarrachtaí chun an cásdlí a fhorbairt agus a neartú agus, sa chaoi sin, go gcuirfí feabhas ar 
éifeachtacht ionchúiseamh na fuathchainte agus na coireachta fuatha; d’fhéadfadh Moladh CM/Rec(2022)16 ó Choiste na 
nAirí chuig na Ballstáit (5), agus an sainmhíniú atá i gCinneadh Réime 2008/913/CGB a bheith ina spreagadh ina leith sin;

41. á chur in iúl go bhfuil sé ar an eolas nach n-éireoidh linn an chaint pholaitiúil fhoircneach a rialú. Beidh na Ballstáit 
fós freagrach as cinneadh a dhéanamh maidir le conas a shainíonn siad an tsaoirse chun tuairimí a nochtadh; creideann sé, 
áfach, nach mór dúinn caighdeáin AE a fhorchur chun teagmhais fuatha briathartha agus fisiciúla a chomhrac. Is é sin go 
díreach an fáth a bhfuil liosta choireanna an Aontais á leathnú chun an fhuathchaint agus an choireacht fuatha a chur san 
áireamh ann.

An Bhruiséil, an 1 Nollaig 2022.

Uachtarán  
Choiste Eorpach na Réigiún

Vasco ALVES CORDEIRO 

C 79/16 GA Iris Oifigiúil an Aontais Eorpaigh 2.3.2023

(5) Moladh CM/Rec(2022)16 ó Choiste na nAirí chuig na Ballstáit maidir leis an bhfuathchaint a chomhrac: https://search.coe.int/cm/ 
Pages/result_details.aspx?ObjectId=0900001680a67955

https://search.coe.int/cm/Pages/result_details.aspx?ObjectId=0900001680a67955
https://search.coe.int/cm/Pages/result_details.aspx?ObjectId=0900001680a67955

